
Visoki predstavnik poziva bh.
organe  vlasti  da  poduzmu
odlučujuće  mjere  u  oblasti
ekonomije
Bosna i Hercegovina će se suočiti sa katastrofom ako organi
vlasti brzo i sistematski ne poduzmu mjere u cilju poboljšanja
poslovnog okruženja i privlačenja ulaganja, rekao je visoki
predstavnik, Paddy Ashdown, danas na skupu u Sarajevu kojem su
prisustvovali strani i domaći investitori.

“Ne vjerujem da će u ovoj zemlji ponovo doći do sukoba na
nacionalnoj osnovi, ali ne bih htio predviđati ishod ako se,
zbog nedostatka volje ili hrabrosti, sklonimo u stranu pred
izazovom snažne, korjenite i hitne reforme naše ekonomije”,
rekao je visoki predstavnik na ručku koji je organizirala
Američka  privredna  komora.  “Znam  da  će  ovo  biti  teško,
kratkoročno gledajući, zbog toga što neki, možda i mnogi već
žive na ivici siromaštva. Međutim, gledajući dugoročno, suočit
ćemo  se  sa  katastrofom  ako  propustimo  da  odmah  poduzmemo
mjere.”

Visoki predstavnik je rekao da, ukoliko želi da slijedi put
kojim  su  krenule  uspješne  zemlje  u  tranziciji,  Bosna  i
Hercegovina mora

donijeti zakonsku regulativu povoljnu za poslovanje i
ukinuti  zakonsku  regulativu  koja  sprečava  otvaranje
novih radnih mjesta;
stvoriti jedinstven ekonomski prostor, i
uspostaviti jedinstvenu carinsku službu i sistem PDV na
cijelom teritoriju zemlje.

Konstatirao je da će specijalna revizija koje se provodi u
privatnom  sektoru  poboljšati  standarde  upravljanja  u

preduzećima,  što  je  jedan  od  preduslova  za  nastavak
integracije BiH u evropske ekonomske strukture. “Ovdje se ne
radi  o  rasprodaji  porodičnog  nakita,”  rekao  je  visoki
predstavnik.  “Ovdje  se  radi  o  pravilnom  rukovođenju,  o
služenju građanima jer građani imaju pravo na usluge. To je
proces koji će se proširiti na druga javna preduzeća koja,
vjerujemo,  mogu  biti  prethodnica  sistematskog  jačanja
kvaliteta  upravljanja  u  preduzećima  u  Bosni  i
Hercegovini.”       

Visoki predstavnik je rekao da “Buldožer” komisija, koja je
organima vlasti preporučila izmjene i dopune 50 konkretnih
zakona koji će olakšati poslovanje u Bosni i Hercegovini,
pruža efikasnu strategiju za poboljšanje poslovnog okruženja i
dodao je da će poboljšanja poslovnog okruženja biti od koristi
za firme koje poštuju zakone, a da će kažnjavati one koji se
ne pridržavaju zakona. “Legitimna i poštena preduzeća koja se
bore sa nelojalnom konkurencijom firmi koje se bave sivom i
crnom ekonomijom žele pravičnije oporezivanje. Jedan sistem
PDV-a  za  BiH  bi  poslao  jasan  signal  potencijalnim
investitorima da je BiH ozbiljna u svojim nastojanjima da
olakša poslovanje,” rekao je visoki predstavnik.

BiH mora raširenih ruku dočekati ulaganja, rekao je visoki
predstavnik, umjesto da na to gleda sa podozrenjem i rezervom,
te je upozorio: ”Svjetska ekonomija nije jaka u ovom trenutku,
a  događaji  u  narednih  48  sati  mogu  stvoriti  dodatnu
nesigurnost. Nije pravo vrijeme za traženje onih ulaganja koja
su potrebna BiH. Također, ni ubistvo koje se prošle sedmice
desilo u Beogradu neće pomoći ugledu Balkana. Dakle, idemo uz
vjetar. Naš izazov je veliki, ali je jednostavan: učiniti
Bosnu  i  Hercegovinu  najpovoljnijom  zemljom  na  Balkanu  za
poslovanje i ulaganja, te odmah otpočeti sa tim.”


